
ABSTRACT

Women's involvement in the highest leadership positions in Malaysia remains low.
Various parties have made multiple efforts to enhance women's empowerment
through opportunities in national leadership. This study examines the relevance of
the theory of Magasid al-Shariah as a foundation for developing a leadership model
for women in Malaysia. Magasid al-Shariah's theory, which outlines Islamic law's
objectives, offers relevant principles to shape an inclusive leadership model. This
gualitative study employs in-depth interviews with experts in Syariah and leadership.
The hypothesis assumes that implementing an inclusive leadership model aligned
with the principles of Magasid al-Shariah results in greater social well-being and
promotes gender equality in national leadership. The findings of this study provide
valuable insights for designers of the women’s leadership model, policymakers,
political leaders, and other stakeholders in their efforts to achieve gender equality
and social justice in national leadership.

ABSTRAK

Tahap keterlibatan wanita dalam kepimpinan tertinggi negara Malaysia masih berada
di tahap yang rendah. Pelbagai usaha dari pelbagai pihak dijalankan demi
meningkatkan pemberdayaan wanita menerusi ruang kepimpinan negara. Kajian ini
bertujuan mengkaji relevansi teori Maqasid al-Syariah sebagai landasan
pembangunan Model Kepemimpinan Negara Malaysia bagi Wanita. Teori Magasid
al-Syariah yang merumuskan objektif-objektif pensyariatan hukum syarak
menawarkan prinsip-prinsip yang relevan untuk membentuk model kepemimpinan
yang inklusif. Kajian kualitatif ini menggunakan kaedah temubual tidak berstruktur

bersama pakar-pakar dalam bidang syariah dan kepimpinan. Hipotesis kajian ini
mengandaikan bahawa implementasi model kepemimpinan yang inklusif, sejajar
dengan prinsip-prinsip Magasid al-Syariah, akan menghasilkan kesejahteraan sosial
yang lebih besar dan mempromosikan kesetaraan gender dalam kepemimpinan
negara. Kesimpulan dari kajian ini dijangka dapat memberikan pandangan yang
berharga designers of the women’s leadership model, pembuat dasar, pemimpin
politik, dan pihak berkepentingan lain dalam usaha mereka untuk mencapai
kesetaraan gender dan keadilan sosial dalam kepemimpinan negara.

Kata Kunci: Kepimpinan Wanita, Magasid al-syariah, Model kepimpinan

1. Pendahuluan

Sumbangan dan keberadaan wanita dalam politik, pilihan raya dan ruang
awam telah menampakkan impak substantif kepada negara dan masyarakat,
walaupun penglibatan wanita masih belum mencapai sekurang-kurangnya
30 peratus. Perihal ini telah dijelaskan Aboo Talib@Khalid & Azmi (2019)
dalam buku yang bertajuk “Penglibatan Wanita dalam Pilihan Raya”.
Dalam konteks ini, teori Magasid al-Syariah dicadangkan sebagai satu
landasan yang relevan bagi pembangunan Model Kepemimpinan negara
Malaysia khususnya bagi wanita. Teori ini, yang merangkumi objektif-
objektif pensyariatan hukum syarak berkaitan penjagaan agama, nyawa,
akal, keturunan dan harta menawarkan prinsip-prinsip yang dapat
membentuk model kepemimpinan yang inklusif.

Kajian ini bertujuan untuk membincangkan relevansi teori Magasid
al-Syariah dalam konteks pembangunan Model Kepemimpinan Negara
Malaysia bagi wanita. Kajian kualitatif ini menggunakan kaedah temubual
mendalam dengan dua orang pakar dalam bidang syariah dan sains sosial.
Hipotesis kajian ini mengandaikan bahawa implementasi model
kepemimpinan yang inklusif, yang sejajar dengan prinsip-prinsip Magasid
al-Syariah, akan menghasilkan kesejahteraan sosial yang lebih besar dan
mempromosikan kesetaraan gender dalam kepemimpinan negara.

Masalah kajian ini tertumpu kepada tahap keterlibatan wanita dalam
kepimpinan tertinggi negara Malaysia yang masih rendah iaitu belum
mencapai sasaran 30% dalam kepimpinan tertinggi negara. Kepimpinan
tertinggi negara merujuk kepada jumlah perwakilan dari kalangan wanita

dalam Dewan Rakyat dan Dewan Negara (Umar & Mat, 2023). Walaupun
terdapat pelbagai usaha untuk meningkatkan pemberdayaan wanita dalam
ruang kepimpinan negara, namun pencapaian masih dianggap belum
memuaskan. Oleh itu, terdapat keperluan mencadangkan satu model
kepimpinan wanita di peringkat nasional yang didasarkan kepada teori
Magasid al-Syariah.

2. Metodologi Kajian

Kajian ini adalah kajian kualitatif yang menggunakan kaedah temubual
tidak berstruktur dengan pakar-pakar dalam bidang syariah dan sains sosial.
Kaedah ini dipilih kerana ia membolehkan penyelidik mendapatkan
pemahaman awal tentang pandangan dan pendapat para pakar mengenai
relevansi teori Magasid al-Syariah dalam konteks merekabentuk sebuah
Model Kepemimpinan Negara Malaysia bagi wanita. Kajian ini juga
meneroka literasi silam dan kontemporari berkaitan kepimpinan wanita
dalam konteks kepimpinan negara. Kajian-kajian lepas turut dirujuk demi
memastikan kesinambungan dan penghargaan keilmuan yang wajar.

3. Teori Maqasid al-Syariah Menurut Perbahasan Ulama

Para ulama telah mengklasifikasikan Magasid al-Syariah kepada beberapa
kategori menurut tahap kepentingannya. Maqasid al-Daruriyyat adalah
kategori terpenting dalam Magasid al-Syariah yang merangkumi perkara-
perkara asas yang sangat diperlukan oleh manusia untuk kelangsungan
hidup mereka. Lima komponen utama dalam kategori ini ialah penjagaan
terhadap agama, nyawa, akal, keturunan, dan harta (Abdul Rahman, 2015).
Tanpa pemeliharaan elemen-elemen ini, kehidupan manusia akan terganggu
secara serius dan rosak, sama ada di dunia atau di akhirat. Para ulama seperti
Imam al-Ghazali menekankan bahawa elemen-elemen ini adalah asas
kepada syariah kerana ketiadaannya boleh membawa kepada kerosakan dan
kemusnahan dalam kehidupan manusia (Pejabat Mufti Wilayah
Persekutuan, 2019). Oleh itu, seluruh sistem perundangan Islam berusaha
untuk memastikan kelima-lima komponen ini terjaga dalam pelaksanaan
hukum-hakamnya.

Magasid al-Hajiyyat pula melibatkan perkara-perkara yang
diperlukan untuk memberikan kemudahan dan menghilangkan kesukaran
dalam kehidupan manusia. Ketiadaan elemen ini tidak akan menyebabkan
kehancuran hidup, tetapi ia akan menyebabkan kesusahan yang tidak perlu
(Abdullah, 2018). Contohnya, kemudahan dalam urusan jual beli, sewa-

menyewa, atau pinjaman yang dibenarkan dalam Islam adalah contoh yang
memudahkan manusia untuk menjalani kehidupan harian. Begitu juga
dengan peruntukan rukhsah (keringanan) yang diberikan dalam ibadah
seperti dibenarkan solat secara duduk ketika sakit atau jamak dalam
permusafiran, semua ini memberikan kelonggaran yang menyokong al-
daruriyyat (JAKIM, 2021). Al-Hajiyyat berfungsi sebagai pelengkap
kepada asas al-daruriyyat, dengan memberikan fleksibiliti dalam
pelaksanaan syariah tanpa menjejaskan nilai-nilai terasnya.

Magasid al-Tahsiniyyat pula merujuk kepada keperluan-keperluan
manusia yang berada pada tahap melengkapi dan mencantikkan kehidupan
manusia. Walaupun ketiadaan perkara-perkara dalam kategori ini tidak
membawa kepada kepincangan yang besar seperti ketiadaan al-daruriyyat
dan al-hajiyyat (Abdullah, 2018), keberadaannya memberikan
kesempurnaan dalam kehidupan. Contohnya, memiliki pakaian yang cantik,
rumah yang selesa, dan kenderaan yang mewah adalah sebahagian daripada
al-tahsiniyyat yang memperindah kehidupan, tanpa menjadi suatu
keperluan mutlak. Islam memberikan ruang untuk mencapai keseimbangan
dalam hidup dengan membenarkan manusia menikmati kesenangan
duniawi yang halal, selagi ia tidak melampaui batas dan tetap mematuhi
prinsip-prinsip moral dan etika yang ditetapkan oleh syariah (JAKIM,
2021).

3.1 Magasid al-Syariah Dalam Konteks Kepimpinan Negara Malaysia

Menurut al-Mawardi (2017) dalam al-Ahkam al-Sultaniyah menyatakan
bahawa matlamat pemerintahan adalah siyasat al-dunya wa ad-din, iaitu
menguruskan hal-hal dunia untuk mencapai kebaikan di dunia dan akhirat.
Pandangan ini selaras dengan gagasan Magasid al-Syariah yang
mendefinisikan kebaikan dunia dan akhirat melalui pemeliharaan lima
elemen penting: agama, nyawa, akal, keturunan, dan harta. Ini menekankan
bahawa pentadbiran yang ideal harus menjaga keseimbangan antara
kesejahteraan material dan spiritual, dengan menjadikan maqasid sebagai
asas dalam membuat keputusan dan melaksanakan dasar. Menurut Abdul
Rahman (2015), penjagaan terhadap elemen-elemen ini bukan sahaja
membawa kebaikan di dunia, tetapi juga kebahagiaan di akhirat,
menunjukkan relevannya konsep ini dalam pemerintahan Islam yang
holistik.

Laluddin et al. (2012) menyokong al-Mawardi dengan pandangan
bahawa magasid al-syariah bukan sahaja berperanan dalam bidang ibadah
atau hukum-hakam agama, tetapi ia juga berkait rapat dengan urusan
pentadbiran dan kepimpinan dalam sesebuah negara. Mereka menegaskan
bahawa pemimpin bertanggungjawab untuk memastikan bahawa setiap

keputusan dan tindakan yang diambil berasaskan kepada maslahat
(kebaikan) rakyat, yang disimpulkan dalam kaedah figh Tasarruf al-imam
‘ala al-ra’iyyah manut bi al-maslahah. Prinsip ini bermaksud bahawa
segala tindakan seorang pemimpin terhadap rakyatnya harus didasarkan
kepada apa yang mendatangkan kebaikan atau kemaslahatan kepada rakyat
tersebut. Ini membawa kepada kesimpulan bahawa perkara pertama yang
perlu dipenuhi bagi memastikan negara dapat ditadbir dengan baik
mengikut teori Maqasid al-Syariah ialah kewujudan seorang pemimpin
yang dapat memahami dan menerapkan prinsip maslahat ini dalam
pentadbirannya dengan mengambil kira kepentingan rakyat. Pemimpin
dalam konteks ini bukan sahaja berperanan sebagai pentadbir yang cekap
dari segi teknikal, tetapi juga sebagai penjaga maslahat rakyat dari sudut
agama, sosial, dan ekonomi.

Magasid al-Syariah menyediakan kerangka yang komprehensif
untuk memahami matlamat dan prinsip-prinsip perundangan Islam. Dalam
konteks kepemimpinan dan pentadbiran, Magasid al-Syariah menawarkan
pandangan yang wajar mengenai dimensi etika dan moral kepemimpinan,
yang sesuai dengan latar belakang sosio budaya Malaysia.

Beberapa sarjana telah meneroka aplikasi Magasid al-Syariah
dalam model pentadbiran dan kepemimpinan kontemporari, dengan
menekankan potensinya untuk menangani cabaran-cabaran semasa sambil
tetap berakar dalam prinsip-prinsip Islam sebagaimana yang diperincikan
dalam siasah al-syar’iyyah (Abdullah, 2018).

Di Malaysia, beberapa wanita telah diberi peranan penting dalam
kepemimpinan kerajaan dan pentadbiran. Contohnya, Datuk Seri Dr. Wan
Azizah Wan Ismail yang pernah dilantik sebagai Timbalan Perdana Menteri
Malaysia, menunjukkan bahawa wanita mampu menduduki jawatan
tertinggi dalam negara. Realiti ini selari dengan pandangan dalam magasid
al-syariah yang tidak menghalang wanita untuk terlibat dalam kepimpinan
dan pentadbiran dalam pelbagai peringkat selaras dengan prinsip keadilan
dan maslahat yang dituntut oleh Islam. Dalam teori magasid, penjagaan
terhadap kesejahteraan rakyat adalah utama, dan tidak ada halangan bagi
wanita untuk memimpin sekiranya mereka dapat membawa kebaikan
kepada masyarakat (Saidon et al. 2017).

Bagi memastikan kepimpinan negara menepati prinsip-prinsip
Magasid al-Syariah, pentadbiran yang berpandukan siyasah syar’iyyah
harus memelihara serta melaksanakan maqasid tersebut. Siyasah syar’iyyah
merujuk kepada dasar-dasar atau polisi yang diterapkan oleh pemerintah
berdasarkan prinsip-prinsip syariah untuk memastikan kemaslahatan rakyat
terjamin. Menurut kajian oleh Meerangani et al. (2021), beberapa langkah
penting yang dicadangkan untuk merealisasikan pentadbiran berasaskan
magasid al-syariah melibatkan aspek-aspek berikut:

a. Menepati Magasid al-Syariah dalam Tiga Tahap: Pentadbiran perlu
memastikan prinsip-prinsip magasid al-syariah di tahap al-
darariyyat (keperluan asas yang tidak boleh ditinggalkan), al-
hajiyyat (keperluan yang mengurangkan kesukaran), dan al-
tahsiniyyat  (penambahbaikan dan  kesempurnaan) dijaga.
Contohnya, dasar-dasar yang melindungi nyawa (hifz al-nafs), akal
(hifz al-aqgl), dan harta (hifz al-mal) adalah sebahagian daripada al-
darariyyat, seperti undang-undang keselamatan dan ekonomi yang
menjaga kesejahteraan rakyat.

b. Magasid sebagai Rujukan untuk Isu Baharu: Langkah kedua
mencadangkan supaya Magasid al-Syariah dijadikan asas dalam
menilai persoalan dan masalah baru yang timbul. Dalam konteks
moden, ini mungkin melibatkan isu-isu seperti perubahan iklim,
teknologi digital, dan krisis kesihatan. Sebagai contoh, semasa
pandemik COVID-19, banyak keputusan yang diambil oleh
kerajaan Malaysia, seperti Perintah Kawalan Pergerakan (PKP),
adalah berdasarkan prinsip menjaga nyawa (hifz al-nafs) yang
termaktub dalam magasid.

c. Menentukan Hukum Baharu Berdasarkan Masalih Mursalah dan
Magasid: Penggunaan masalih mursalah (kepentingan umum yang
tidak dinyatakan secara spesifik dalam nas) memberi fleksibiliti
dalam pentadbiran Islam untuk menetapkan hukum baru
berdasarkan keperluan dan maslahat semasa. Sebagai contoh,
undang-undang berkaitan keselamatan siber yang semakin penting
pada zaman Kini boleh dilihat sebagai suatu bentuk hukum yang
diasaskan kepada masalih mursalah, kerana tiada nas khusus
mengenainya, tetapi maslahatnya jelas kepada masyarakat.

d. Merealisasikan Magsad al-Takaful dan Keadilan: Prinsip magsad
al-takaful bermaksud kepedulian sosial antara anggota masyarakat,
yang termasuk dalam konsep keadilan sosial dan ekonomi. Di
Malaysia, contoh langkah-langkah seperti bantuan sosial untuk
golongan berpendapatan rendah (B40) dan insentif keusahawanan
bagi wanita dan golongan muda adalah antara usaha untuk
merealisasikan keadilan sosial dalam kalangan masyarakat, selari
dengan konsep Magasid al-Syariah yang menekankan keadilan dan
kesejahteraan bersama.

Justeru, perlunya kejituan antara siyasah syar’iyyah dan Magasid Al-
Syariah. Oleh kerana itu, golongan yang terlibat dengan hal ehwal
pemerintahan perlu menjadikan Maqgasid Al-Syariah sebagai dasar-dasar
pentadbirannya.

4. Relevansi Teori Maqasid al-Syariah Sebagai Asas Model
Kepimpinan Wanita di Malaysia

Dalam konteks khusus kepemimpinan wanita di Malaysia, adalah menjadi
satu keperluan untuk mewujudkan model kepemimpinan yang merangkumi
nilai-nilai dan etika Islam dalam rangka memberdayakan wanita untuk
mengambil peranan kepemimpinan negara. Sebagaimana dapatan kajian
Abdul Rahman (2015), kepemimpinan dalam Islam tidak terhad kepada
lelaki sahaja, malah wanita juga mempunyai peranan penting dalam
memastikan kesejahteraan umat, selaras dengan prinsip keadilan dalam
Magasid al-Syariah. Selain itu, kajian oleh Nor & Laluddin (2012)
menekankan bahawa magasid al-syariah berperanan dalam menjaga
maslahat awam dan ini boleh digunakan sebagai asas untuk menyokong
penglibatan wanita dalam pentadbiran dan kepemimpinan.

4.1 Integrasi Teori Magasid al-Syariah dalam Kepemimpinan Wanita di
Malaysia

Mengintegrasikan prinsip-prinsip Magasid al-Syariah ke dalam inisiatif
latihan dan pembangunan kepemimpinan, seperti yang disarankan oleh
Meerangani et al. (2021), adalah penting untuk membolehkan wanita
menyumbang secara efektif kepada usaha pembangunan negara. Pandangan
ini disokong oleh kajian Mubarak et al. (2022) yang menunjukkan bahawa
penerapan magasid dalam kepemimpinan wanita akan membantu mereka
mengenalpasti dan menghadapi cabaran-cabaran kontemporari sambil
mengekalkan asas moral dan etika yang kukuh berdasarkan kepada nilai-
nilai syarak.

Secara ringkasnya, sorotan literatur menunjukkan kecenderungan
yang semakin meningkat dalam mengintegrasikan prinsip-prinsip Magasid
al-Syariah ke dalam usaha pembangunan kehidupan manusia secara
menyeluruh termasuklah kepemimpinan, terutamanya berkaitan dengan
kepemimpinan wanita di Malaysia. Dengan mendasarkan model
kepemimpinan dalam etika dan nilai-nilai Islam, pembuat dasar dan pihak
berkepentingan dapat menggalakkan amalan kepemimpinan yang inklusif
dan saksama yang mencerminkan kepelbagaian dan kekayaan warisan Islam
di Malaysia. Kajian lanjut diperlukan untuk meneroka implikasi praktikal
penggunaan teori Magasid al-Syariah dalam program pembangunan
kepemimpinan dan dasar yang bertujuan untuk memajukan penyertaan
wanita dalam pentadbiran dan proses membuat keputusan.

Tuntasnya, Magasid al-Syariah adalah rangka kerja yang sesuai
untuk dijadikan dasar model kepimpinan negara oleh wanita. Ini kerana

157



RABBANICA Vol. 5, No. 2 (Nov 2024) e-ISSN: 2756-7893

Magasid al-Syariah memberi tumpuan kepada prinsip-prinsip
kesejahteraan manusia secara keseluruhan, yang meliputi keadilan,
kesejahteraan sosial, dan hak-hak individu serta keadilan dan kesaksamaan
(Al-‘Adl wal Ihsan).

Temubual yang dijalankan merupakan satu tinjauan awal untuk
mengenalpasti asas-asas kepada rekabentuk sebuat model kepimpinan
wanita yang diharapkan dapat membantu melonjakkan peratusan bilangan
wanita yang terlibat dengan kepimpinan negara. Model tersebut akan
membantu wanita menjadi pemimpin yang lebih bervisi, berprinsip dan
terpandu dengan dasar-dasar yang kukuh dan relevan. Menjadikan Magasid
al-Syariah sebagai asas dalam model kepimpinan wanita di Malaysia akan
dapat memberi gambaran tentang bagaimana wanita dapat memainkan
peranan penting dalam pentadbiran yang berlandaskan prinsip maqasid al-
syariah. Magasid al-Daruriyyat menekankan kepentingan penjagaan
agama, nyawa, akal, keturunan, dan harta. Dalam konteks ini, wanita dalam
kepimpinan di Malaysia dapat menyumbang kepada perlindungan elemen-
elemen ini, seperti dalam sektor kesihatan, pendidikan, dan ekonomi.
Contohnya, pelantikan wanita dalam barisan kepimpinan negara pada posisi
memainkan peranan penting dalam menjaga keselamatan nyawa (hifz al-
nafs) dan keturunan (hifz al-nasl), serta memberi sumbangan kepada
kebijakan yang menyokong keluarga dan masyarakat.

Dari sudut magasid al-hajiyyat, wanita dalam kepimpinan boleh
membawa kelonggaran dan fleksibiliti dalam perundangan dan dasar yang
dapat menghilangkan kesukaran dalam kehidupan masyarakat. Ini termasuk
penglibatan wanita dalam merangka undang-undang atau dasar yang
memberi kemudahan kepada masyarakat seperti undang-undang berkaitan
hak asasi manusia atau akses kepada pendidikan yang lebih baik.
Contohnya, beberapa inisiatif di Malaysia seperti Akta Anti Gangguan
Seksual dan pelaksanaan dasar-dasar fleksibiliti bekerja yang lebih inklusif
adalah antara usaha untuk memudahkan kehidupan golongan wanita dan
pekerja dalam sektor awam dan swasta.

Maka magasid al-tahsiniyyat dalam kepimpinan wanita memberi
peluang untuk menambah kualiti kehidupan dalam masyarakat. Wanita
yang memegang jawatan kepimpinan di Malaysia dapat mempromosikan
dasar-dasar yang meningkatkan kualiti hidup, seperti akses kepada
kemudahan awam yang lebih baik, promosi kesihatan mental, atau
keseimbangan kerja-hidup.

4.2 Justifikasi Penerapan Teori Magasid al-Syariah Dalam
Kepemimpinan Wanita di Malaysia

Sharifah Haayati (2024), berpandangan bahawa tadbir urus negara sedia ada
kebanyakannya menepati prinsip magasid al-syariah.

“Jika kita lihat tadbir urus di negara kita telah banyak berasaskan magqasid
Syariah. Jadi jika tadbir urus negara ini, kita lihat daripada sudut
magasidnya, makanya, Maqasid itu boleh digunapakai dalam apa jua
spektrum kehidupan termasuklah ‘women and leadership’ ini. Sebab
leadership itu perlu berlandaskan maqgasid tersebut. Magasid ini
sebagaimana kita tahu, asasnya adalah maslahah. Tiada maslahah tiada
magasid dan tumpuannya kepada 3 perkara iaitu:

a) Jalbul masalih ( @=l<=<// L) - bawa kebaikan
b) Dar ul mafasid ( i</ ¢ » ) — hindar keburukan
c) lzalatul Darar ( _»a/ Uj/) — membuang kemudharatan”.

Pandangan beliau menjelaskan bagaimana magasid al-syariah berperanan
dalam tadbir urus negara, khususnya dalam konteks kepimpinan wanita,
dengan menekankan tiga elemen utama dalam mencapai maslahat: jalbul
maslahah (membawa kebaikan), dar’ ul mafasid (menghindari keburukan),
dan izalatul dharar (menghapuskan kemudaratan). Analisis ini
mencerminkan konsep asas dalam maqasid, iaitu setiap tindakan
kepimpinan dan dasar harus berpandukan kepada maslahat atau kebaikan
masyarakat. Dalam konteks kepimpinan wanita, ini bermakna bahawa
wanita yang memegang jawatan kepimpinan perlu memastikan tindakan
dan keputusan mereka berasaskan kepada kebaikan umum serta
menghindari perkara yang boleh membawa keburukan kepada rakyat.

Sebagai contoh, dasar-dasar yang berkaitan dengan hak wanita, seperti
peningkatan akses kepada pendidikan dan peluang pekerjaan, ia adalah
sebahagian daripada usaha jalbul maslahah—membawa kebaikan kepada
golongan wanita dan masyarakat. Pada masa yang sama, kebijakan yang
menghindarkan penindasan atau diskriminasi gender selaras dengan konsep
dar’ ul mafasid, manakala usaha-usaha untuk menghapuskan kemudaratan
kepada golongan yang lemah atau terpinggir, seperti melalui undang-undang
yang melindungi daripada gangguan seksual, merupakan contoh izalatul
mudharah.

Konsep magasid al-syariah ini, dengan fokus kepada maslahat,
memberikan ruang yang luas untuk kepimpinan wanita berperanan aktif
dalam menyumbang kepada kesejahteraan masyarakat secara keseluruhan,
selaras dengan keperluan semasa dan perkembangan sosial di Malaysia. Ini

menunjukkan bahawa kepimpinan wanita bukan hanya sesuai dengan nilai-
nilai Islam, tetapi juga menjadi satu keperluan dalam mencapai
kesejahteraan dan kemakmuran bersama.

Oleh itu, bidang kepimpinan dan tatakelola negara mestilah
berpaksikan kepada pencapaian maslahah. Maka, ia bertepatan sekali
dengan gagasan teori magasid al-syariah yang mempromosikan maslahah
dan mengelakkan kemudaratan dari manusia sejagat (Malik & Mat, 2023).

Dalam konteks ini, maqasid al-syariah berfungsi sebagai panduan
moral dan etika untuk memastikan bahawa setiap keputusan yang diambil
oleh pemimpin negara mempromosikan kebaikan umum (maslahah) dan
menghindari segala bentuk kemudaratan (mafsadah) yang boleh
menjejaskan kesejahteraan masyarakat secara keseluruhan.

Sebuah model kepimpinan yang didasarkan kepada teori yang
substantif seperti Magasid al-Syariah diharapkan dapat menyediakan
rangka kerja yang kukuh kepada wanita untuk aktif berperanan sebagai
pemimpin. Selain daripada itu, model tersebut yang akan dibangunkan pada
masa akan datang mampu menyediakan sokongan pada sudut lanskap
kefahaman pihak berkuasa yang akan menerbitkan polisi dan dasar yang
menyokong peningkatan penglibatan wanita dalam kepimpinan. Secara
tidak langsung model ini juga akan dapat mempengaruhi masyarakat umum
untuk lebih menyedari akan kepentingan wanita untuk terlibat secara
langsung sebagai pemimpin di persada negara.

Merujuk kepada kepentingan mewujudkan sebuah model yang berteraskan
Magasid al-Syariah, Rosfazila (2024) berpandangan:

“Model kepimpinan Wanita Tertinggi Negara perlu diwujudkan
berdasarkan model-model yang sudah sedia ada dalam persejarahan, sirah
nabawiyyah, peradaban Islam terutamanya telah ada model-model
kepimpinan wanita yang boleh diteladani. Namun demikian, jika ada usaha
untuk mewujudkan model kepimpinan wanita di peringkat tertinggi negara,
contohnya dalam konteks Malaysia, adalah sangat-sangat perlu dan
digalakkan supaya kita ada model, idola, yang boleh dijadikan panduan.
Untuk memastikan gaya kepimpinan dan ‘end result’ aktiviti atau proses
kepimpinan yang wanita tunjukkan itu bermanfaat kepada dirinya, dan
persekitaran komunitinya. Dalam konteks kepimpinan tertinggi negara
sangat menunjukkan keseimbangan antara gender lelaki dan perempuan,
ada kelebihan masing-masing dalam arena kepimpinan. Ada perkara-
perkara yang kita memerlukan kepimpinan lelaki dan begitu juga
sebaliknya ada yang memerlukan kepimpinan wanita, agar seimbang
kerana kedua-dua gender ini adalah ahli masyarakat. Begitu juga dalam
aspek kepimpinan tertinggi, perlu ada sentuhan kepimpinan wanita, supaya

kita ada situasi yang seimbang dari segi kebahagiaan, kejayaan dan
sebagainya”.

Pandangan beliau mengusulkan agar model kepimpinan wanita
tertinggi negara dibentuk berdasarkan contoh-contoh yang telah ada dalam
sejarah Islam dan peradaban. Terdapat model-model kepimpinan wanita
dalam sejarah Islam yang boleh dijadikan teladan, seperti Sayyidatina
Aisyah RA dan Khadijah RA, yang memainkan peranan penting dalam
kehidupan Nabi Muhammad SAW dan perkembangan Islam. Sayyidatina
Aisyah RA, misalnya, bukan sahaja seorang isteri Nabi, tetapi juga seorang
sarjana yang dihormati kerana keilmuannya, dan sering dijadikan rujukan
dalam urusan keagamaan serta pentadbiran. Ini membuktikan bahawa Islam
tidak pernah mengecualikan wanita daripada menyumbang kepada
masyarakat dalam pelbagai kapasiti, termasuk kepimpinan (Zaman et al.,
2019).

Di Malaysia, idea untuk membentuk model kepimpinan wanita di
peringkat tertinggi negara adalah sangat relevan dan penting untuk
menyeimbangkan peranan antara lelaki dan wanita dalam arena
pentadbiran. Dalam sesetengah konteks, seperti kebijakan sosial dan
pembangunan keluarga, sentuhan kepimpinan wanita lebih sesuai kerana
wanita sering kali membawa perspektif yang berbeza, terutamanya dalam
isu-isu berkaitan kesejahteraan sosial dan keadilan gender.

Penting untuk diingat bahawa model kepimpinan yang seimbang
antara lelaki dan wanita akan membawa kepada pengurusan negara yang
lebih inklusif dan dinamik. Wanita dan lelaki mempunyai kekuatan masing-
masing dalam kepimpinan, dan keseimbangan ini diperlukan untuk
memastikan kebahagiaan dan kejayaan masyarakat secara keseluruhan.
Keseimbangan gender dalam kepimpinan tertinggi juga akan mewujudkan
ekosistem kepimpinan yang lebih holistik dan membawa manfaat kepada
komuniti, kerana ia mencerminkan keadilan dan kesamarataan yang
ditekankan dalam magasid al-syariah.

Justeru, pandangan beliau selari dengan literasi yang telah disorot
dan menguatkan lagi kenyataan oleh Syarifah Hayati (2024).

Magasid al-Syariah juga menggariskan kepentingan pemeliharaan
akal, yang mencakupi pendidikan dan perkembangan intelektual. Wanita,
sebagai pemimpin, boleh memanfaatkan pendidikan dan pemikiran Kritis
untuk membuat keputusan yang bijaksana dan berwawasan bagi negara.
Pendidikan yang inklusif dan akses kepada pengetahuan adalah asas kepada
kepimpinan yang efektif, dan ini selaras dengan objektif magasid al-
Syariah. Sehubungan itu, Rosfazila (2024), mengatakan wanita secara

fitrahnya, adalah dilahirkan sebagai pemimpin, paling tidak kepada dirinya
sendiri, keluarga, individu-individu yang terdekat dengannya, masyarakat
juga negara. Dalam konteks kepimpinan tertinggi negara, wanita layak,
berkeupayaan untuk memegang tampuk kepimpinan tertinggi negara
kerana keupayaan yang Allah berikan sebenarnya sama, rentas gender.
Cuma haruslah berlandaskan kepada etika-etika kepimpinan berdasarkan
syarak.

Prinsip magasid al-Syariah juga menekankan pentingnya
menggalakkan kebaikan dan mencegah keburukan dalam masyarakat.
Wanita dalam kepimpinan boleh memainkan peranan penting dalam
mempromosikan nilai-nilai positif, seperti integriti, ketelusan, dan
tanggungjawab sosial. Mereka juga boleh bekerja untuk menghapuskan
korupsi, diskriminasi, dan ketidakadilan. Sharifah Haayati (2024),
menyatakan kepimpinan wanita di peringkat tertinggi negara, adalah
seharusnya difikirkan kewujudannya bersesuaian dengan wagie (keadaan)
semasa kerana dalam Islam hukum wanita dan kepimpinan ini adalah aspek
ijtihadi.

Menjadikan magasid al-syariah sebagai asas kepada pembentukan
model kepimpinan wanita akan merealisasikan kemaslahatan kepada umat
Islam dalam pelbagai aspek kehidupan. Dalam konteks kepimpinan wanita,
konsep ini relevan kerana kerangka magqasid al-syariah tidak menghalang
wanita untuk terlibat dalam pelbagai peranan sosial, termasuk dalam bidang
pekerjaan dan kepimpinan, asalkan ia selari dengan panduan syariah.
Syariah tidak melarang wanita daripada bekerja, tetapi menekankan
keutamaan mereka sebagai isteri dan ibu yang perlu diutamakan sebelum
tanggungjawab ekonomi atau profesional.

Kepimpinan wanita dalam Islam harus diimbangi dengan peranan
utama mereka dalam keluarga, seperti yang dinyatakan oleh al-Buti (t,t),
bahawa setiap maslahah perlu mengikuti syariat, bukan sebaliknya. Ini
bermakna, walaupun wanita diberi kebebasan untuk bekerja dan berperanan
dalam masyarakat, mereka tidak boleh mengabaikan tanggungjawab yang
lebih besar dalam kehidupan peribadi dan keluarga. Kepimpinan yang
dijalankan oleh wanita, sama ada dalam konteks sosial, ekonomi, atau
politik, perlu berpandukan kepada prinsip maqgasid al-syariah yang
memberi keutamaan kepada kesejahteraan rohani, keluarga, dan masyarakat
secara keseluruhan.

Dalam usaha mewujudkan model kepimpinan wanita di Malaysia
yang berlandaskan magasid al-syariah, penting untuk memastikan bahawa
kebebasan yang diberikan kepada wanita dalam dunia pekerjaan dan
kepimpinan tidak melanggar batasan syariah yang telah digariskan. Teks ini
menegaskan bahawa Islam memberi kebebasan yang bersyarat kepada

wanita, di mana kebebasan ini mesti selari dengan tuntutan syariah dan
keutamaan dalam kehidupan mereka sebagai isteri, ibu, dan anggota
masyarakat. Dengan cara ini, kepimpinan wanita dapat memainkan peranan
penting dalam membina masyarakat yang berlandaskan nilai-nilai Islam
tanpa mengabaikan tanggungjawab keluarga (Harun et al., 2018).

4.3 Cabaran Pembangunan Model Kepimpinan Wanita Berteraskan
Magasid al-Syariah

Antara cabaran dalam membentuk model kepimpinan wanita berdasarkan
magasid al-syariah menekankan kekurangan pemahaman masyarakat
terhadap konsep yang lebih terperinci dalam Islam, khususnya magasid al-
syariah dalam konteks kepemimpinan. Kekurangan pemahaman ini boleh
menjadi penghalang utama dalam penerapan prinsip-prinsip Islam dalam
kehidupan harian, termasuk dalam usaha memperkasakan wanita dalam
kepimpinan. Oleh itu, cabaran terbesar ialah bagaimana memastikan
masyarakat umum, yang mungkin tidak terlibat secara mendalam dalam
perbincangan agama, dapat memahami dan menghayati prinsip-prinsip ini
dengan lebih baik (Dzulraidi et al., 2023).

Untuk mengatasi kekurangan pemahaman masyarakat tentang
magasid al-syariah dalam konteks kepimpinan wanita, langkah pertama
yang boleh diambil adalah melalui program pendidikan dan kesedaran
komuniti. Bengkel, seminar, dan kursus latihan berfokus kepada maqasid
al-syariah dan kepemimpinan wanita boleh dianjurkan di masjid, institusi
pendidikan, serta NGO Islam. Program-program ini dapat menyampaikan
prinsip-prinsip Islam yang lebih mudah difahami oleh masyarakat umum,
seterusnya membantu mereka menghayati bagaimana konsep ini
diaplikasikan dalam kehidupan harian.

Langkah kedua ialah mengintegrasikan prinsip magasid al-syariah
dalam sistem pendidikan formal. Subjek-subjek berkaitan pendidikan
agama dan kewarganegaraan di peringkat sekolah dan universiti boleh
diperluas untuk merangkumi pengajaran mengenai maqgasid al-syariah serta
kepimpinan wanita. Dengan memperkenalkan konsep-konsep ini dari
peringkat awal pendidikan, ia dapat membentuk pemahaman generasi muda
tentang peranan wanita dalam kepimpinan berlandaskan nilai-nilai Islam.

Akhirnya, ulama dan pemimpin agama memainkan peranan penting
dalam mempromosikan mesej yang jelas mengenai kepimpinan wanita
dalam Islam. Khutbah Jumaat, ceramah agama, dan forum keagamaan boleh
digunakan sebagai platform untuk memberi penerangan bahawa Islam
membenarkan wanita berperanan sebagai pemimpin, selagi ia memenuhi
syarat-syarat syariah dan berasaskan prinsip magasid al-syariah seperti
keadilan dan kemaslahatan umum.

Sebagai langkah awal untuk pembangunan model tersebut, pakar
kepimpinan dan sarjana Islam berperanan besar untuk memastikan model
kepimpinan wanita yang dibangunkan selari dengan prinsip magasid al-
syariah. Mereka bertanggungjawab untuk memastikan model tersebut tidak
melanggar syariah dan menekankan kemaslahatan (jalbul maslahah) serta
menghindari kemudaratan (dar’ ul mafasid). Dengan memberikan rujukan
kepada contoh-contoh kepimpinan wanita dalam sejarah Islam, seperti
peranan Sayyidatina Aisyah RA, ulama dapat menunjukkan bahawa
kepimpinan wanita telah diakui dalam Islam dan boleh dijadikan teladan
untuk kepimpinan kontemporari.

Pemegang taruh dalam pembuatan dasar juga memainkan peranan
penting dengan melaksanakan dasar-dasar yang menyokong kepimpinan
wanita dalam bidang politik, ekonomi, dan sosial. Mereka boleh merangka
program latihan kepimpinan wanita yang berdasarkan magasid al-syariah,
bagi memastikan kepimpinan yang dijalankan selari dengan prinsip Islam.
Ini termasuk memperkenalkan kelonggaran dalam peraturan pekerjaan
untuk membolehkan wanita menyeimbangkan peranan mereka dalam
rumah tangga dan sektor awam, serta mewujudkan persekitaran kerja yang
menyokong kesamarataan gender.

5. Kesimpulan

Magasid al-Syariah menyediakan asas yang kukuh dan komprehensif untuk
model kepimpinan negara oleh wanita, kerana ia menekankan prinsip-prinsip
keadilan, kesejahteraan, dan hak asasi manusia yang penting untuk
pembangunan sebuah masyarakat yang adil dan sejahtera. Dengan
mengintegrasikan prinsip-prinsip magasid al-Syariah dalam kepimpinan,
wanita boleh membawa perspektif yang unik dan berharga dalam usaha
membangun negara yang lebih inklusif dan progresif. Justeru, teori Magasid
al-Syariah dalam konteks pembangunan Model Kepemimpinan Negara
Malaysia bagi wanita adalah relevan untuk diwujudkan agar kelangsungan
kepimpinan wanita dan keberjayaannya mencapai kehendak syarak dan
tentunya membawa manfaat kepada semua. Hal ini bukan sahaja memberikan
maslahah dalam konteks pemerintahan tertinggi menurut arena politik tetapi
mencapai keseimbangan yang holistik lagi menyeluruh bagi sebuah
masyarakat dan negara.

